
 � 12 avqust  dünyada Beynəlxalq Gənclər Günü kimi 
qeyd olunur. Bu gün əvvəlki dövrlərlə müqayisədə ən böyük 
gənclər ordusuna sahib olan dünyamız üçün gənclərin və onlar 
üçün yeni imkanların yaradılmasının əhəmiyyətini, BMT-nin 
Baş katibi Antonio Quterreş və BMT Baş katibinin gənclər üzrə 
elçisi Cayatma Vikramanayake  Beynəlxalq Gənclər Günü ilə 
əlaqədar video-müraciətlərində bu cür təsvir ediblər: “Sülhün, 
davamlı iqtisadi artımın, ədalətli cəmiyyətlərin, tolerantlığın və 
digər bir çox məsələlərin təmin edilməsi gənclərin bacarıqlarından 
səmərəli şəkildə istifadədən asılıdır. Gənclərin bacarıqlarından 
uzaq gələcəkdə deyil məhz elə indi istifadə etməliyik. Beynəlxalq 
Gənclər Gününün də mahiyyəti bundan ibarətdir. Gənclərin öz 
fikirlərini sərbəst ifadə edə bilmələri və arzularını reallaşdırmaları 
üçün təhlükəsiz şəraitə ehtiyacları var.

 Gənc qadınlar və qızlar, gənc 
qaçqınlar və məcburi köçkünlər, 
münaqişə zonasında və digər 
fövqəladə şəraitlərdə yaşayan gənclər 
xüsusilə həssas vəziyyətdədir və inki-
şafdan məhrum gənclər arasındadırlar. 
Bunları nəzərə alaraq, bütün gənclər 
üçün keyfiyyətli təhsilin və layiqli 
iş imkanlarının əlçatanlığı təmin 
edilməlidir.  Gənclərin baş verən 
proseslərə konstruktiv töhfə verə 
bilmələri üçün onları qərarların qəbul 
edilməsi proseslərinə qoşulmaları və 
fikirlərinin azad ifadə edə bilmələri 
üçün imkanlar yaradılmalıdır.”

Bu gün 2 milyon 519 minlik 
gənclər ordusuna (14-29 yaşlılar 
nəzərdə tutulur) malik respubli-
kamız gənclərlə işə verdiyi diqqət 
və bu sahədə apardığı səmərəli 
siyasət nəticəsində bir çox inki-
şaf etmiş ölkədən öndədir. Bunu 
nəzərə alaraq, dövlətimizin gənclər 
siyasətinin formalaşmasına və onun 
uğurlu inkişafına qısa  nəzər sal-
maq yerinə düşərdi. 1991-ci ildə 
yenidən müstəqilliyinə qovuşmuş 
Azərbaycanda, hər bir sahədə olduğu 
kimi gənclər sahəsində də inkişaf 
ümummilli lider Heydər Əliyevin 
1993-cü ildə xalqın istəyi ilə yenidən 
siyasi hakimiyyətə qayıdışından sonra 
hiss olundu. Dövlət müstəqilliyinin 
qorunması və möhkəmləndirilməsi 
üçün ilk baxışdan daha zəruri 
görünən sahələrdə ciddi durğunluğa 
baxmayaraq, ulu öndər bir çoxla-
rına o dövrün kontekstində elə də 

vacib görünməyən sahələrdə də 
inkişafın vacibliyini dərk edirdi. 
Uzun illərin idarəçilik təcrübəsinə 
və uzaqgörənliyinə sahib ulu öndər 
yaxşı bilirdi ki, Azərbaycanın 
müstəqilliyinin və gələcək inkişa-
fının əsas təminatçıları məhz onun 
gəncləridir. Beləliklə, 1993-cü ildə 
ümummilli lider gənclərlə ilk görü-
şünü keçirdi, onların  problemləri ilə 
yaxından maraqlandı və gənc nəslə 
müstəqil Azərbaycanda veriləcək bö-
yük diqqətin ilk əlamətlərini nümayiş 
etdirdi. 

Gənclər siyasətinin va-
hid bir mərkəzdən dəstəklənib 
istiqamətləndirilməsinin önəmini 
duyan Prezident Heydər Əliyev 26 
iyul 1994-cü il tarixli fərmanı ilə 
Azərbaycan Respublikasının Gənclər, 
İdman və Turizm Nazirliyini təsis 
etdi. Ölkəmizin inkişaf prosesində 
gənclərin öhdəliklərini müəyyən 
etmək və eyni zamanda, Azərbaycan 
gəncliyinə qayğı və diqqətin artırıl-

ması istiqamətində lazımi tədbirləri 
müəyyənləşdirmək üçün, dövlət 
başçısı Azərbaycan gəncləri foru-
munun keçirilməsi təşəbbüsünü 
irəli sürdü, 1996-cı il fevralın 2-də 
Azərbaycan gənclərinin ilk forumu 
keçirildi. Bu forumda şəxsən iştirak 
edən ümummilli lider gənclərin 
bütün problemlərini və təkliflərini 
diqqətlə dinlədikdən sonra, onların 
müstəqil Azərbaycan qarşısında 
vəzifələrini belə ifadə etmişdir: 
“Gənclərimizin əsas vəzifəsi özünü 
müstəqil Azərbaycan Respublikasının 
inkişafına həsr etməkdən, müstəqil 
Azərbaycan Respublikasının yaşama-
sına və əbədi olmasına həsr etməkdən 
ibarət olmalıdır”.  

Ümummilli lider tərəfindən 

gənclər siyasəti ilə bağlı əsası 
qoyulmuş digər bir ənənə isə onun 
1 fevral 1997-ci il sərəncamı ilə 2 
fevralı Azərbaycan Gənclər Günü 
elan etməsidir. Zəngin təcrübəyə 
arxalanaraq, dövlət gənclər 
siyasətinin məqsədlərini və fəaliyyət 
istiqamətlərini konkret bir hüquqi 
çərçivəyə salmaq üçün Azərbaycan 
Respublikası Milli Məclisi tərəfindən 
“Gənclər siyasəti haqqında” Qanun 
qəbul edildi və Prezident Heydər 
Əliyevin 6 may 2002-ci il tarixli 
sərəncamı ilə təsdiq olundu. 

2003-cü ildə Azərbaycan Res-
publikasının Prezidenti seçilmiş gənc 
və yenilikçi İlham Əliyev ümum-
milli liderin əsasını qoyduğu gənclər 
siyasətini məqsədyönlü və ardıcıl 
addımları ilə daha da təkmilləşdirdi. 
Ölkəyə gələn neft gəlirlərinin insan 
kapitalının inkişafına yönəldildiyi 
bu dövrdə, gənclər siyasətinin də 
əsas istiqamətlərindən biri sağlam 
düşüncəli, yüksək bacarıq və biliklərə 
sahib vətənpərvər gənc Azərbaycan 

nəslinin inkişafı idi. Bunun üçün 
Prezident İlham Əliyevin 30 avqust 
2005-ci il sərəncamı ilə 2005-2009-
cu illər üçün “Azərbaycan gəncliyi” 
Dövlət Proqramı təsdiq edildi. 

Sonradan dəyişən davamlı inkişaf 
kontekstinin tələblərinə uyğun olaraq 
2011-2015-ci və 2017-2021-ci illər 
üçün yeni “Azərbaycan gəncliyi” 
dövlət proqramları hazırlanıb 
təsdiqləndi. Eyni zamanda, Prezident 
İlham Əliyevin 19 dekabr 2011-ci 
il tarixli 542 nömrəli fərmanı ilə 
Azərbaycan Respublikasının  
Prezidenti yanında Gənclər Fondunun 
yaradılması ilə gənclər siyasətinə 
yeni nəfəs verildi. Gənclər Fondu 
tərəfindən ayrılan vəsaitlər sayəsində 
minlərlə Azərbaycan gəncinin 

innovativ fikirləri artıq daha geniş 
dəstəklənməyə başlandı və onların 
fərqli beynəlxalq layihələrdə ardıcıl 
və fəal iştirakı üçün imkanlar təmin 
olundu. 

Azərbaycanın gənclər siyasətinin 
davamlı inkişafını təmin edən ən 
mühüm komponentlərdən biri də 
onun beynəlxalq əməkdaşlıqlar yolu 
ilə innovasiyalara açıq olmasıdır. 
BMT və onun agentlikləri, xüsusən 
də BMT-nin İnkişaf Proqramı 
(BMT İP) Azərbaycan Respublika-
sı hökumətinin gənclər siyasətinin 
inkişaf etdirilməsində və bu siyasətin 
daha çox gənci əhatə etməsində 
göstərdiyi səylərini dəstəkləyən əsas 
təşkilatlar arasındadır. Hələ 1998-
2000-ci illər arasında Azərbaycan 

Respublikası Gənclər və İdman Nazir-
liyi, BMT İP və BMT-nin Könüllüləri 
Proqramının birgə layihəsi olan 
Azərbaycanda, xüsusilə  gənclər ara-
sında könüllülük dəyərlərinin forma-
laşmasının təşviqinə yönəlmiş layihə 
ölkə gənclər siyasətində beynəlxaq 
təşkilatla birgə həyata keçirilmiş ilk 
layihələrdəndir. 

Son illər, ölkənin gənclər 
siyasətində böyük rəğbətlə qarşı-
lanan BMT Model Konfransları 
da (MUN) BMT İP-nın dəstəyi ilə 
inkişaf etdirilmişdir. Azərbaycan 
Respublikasının hökuməti və BMT İP 
arasında imzalanmış “Qlobal siyasi 
müzakirələrdə gənclərin fəal iştirakı-
nın dəstəklənməsi üçün yeni əsasların 
yaradılması” layihəsi çərçivəsi 

formalaşmışdır, BMT Model Hərəkatı 
gənclərimizi BMT qurumlarının işi ilə 
yaxından tanış edir, onların xarici dil, 
danışıq, təqdimat, əməkdaşlıq, rəsmi 
yazı və ünsiyyət bacarıqları da daxil 
olmaqla, bir çox şəxsi və iş bacarıqla-
rının inkişafına töhfə verir. 

Azərbaycan hökuməti və BMT ara-
sında gənclər sahəsində əməkdaşlığın 
zirvəsi isə BMT-nin Baş katibinin 
müraciəti ilə 2014-cü il oktyabrın 
28-30-da Bakı şəhərində Gənclər 
Siyasəti üzrə Birinci Qlobal Forumun 
keçirilməsi oldu. Azərbaycan hökuməti, 
BMT İP, BMT Baş katibinin gənclər 
üzrə elçisinin, UNESCO və Avropa 
Şurasının birgə təşkilatçılığı ilə təşkil 
edilmiş forumda 165 ölkədən 700-dən 
artıq hökumət nümayəndəsi, ekspert, 
gənclər təşkilatlarının rəhbərləri və fəal 
gənclər iştirak etmişdilər. Bu forumun 
sonunda tövsiyə xarakteri daşımasına 
baxmayaraq, gənclər siyasəti sahəsində 
qlobal miqyasda qəbul olunan və kon-
septual xarakter daşıyan ilk sənəd olan 
“Gənclər siyasəti üzrə Bakı öhdəlikləri” 
(Baku Commitment to Youth Policies) 
adlı sənəd qəbul olundu. 

Azərbaycanın gənclər siyasətində 
nailiyyətləri ilə bağlı ən qürurverici 
faktlardan biri ondan ibarətdir ki, 
BMT Baş Assambleyasının gənclər 
üzrə qətnaməsinin əsasında, iki 
ildən bir hazırlanan və 2017-ci ilin 
iyul ayında təqdim edilən BMT  
Baş katibinin “Gənclərin inkişafı 
davamlı inkişafa bağlıdır” adlanan 
xüsusi hesabatında respublikamızın 
gəncləri ölkənin davamlı inkişafı-
na dair milli inkişaf planlarına və 
siyasətlərinə daxiletmə səylərinə görə 
nümunəvilər arasında qeyd edilib. 
Yuxarıda tarixinə qısa nəzər saldı-
ğımız ölkəmizin gənclər siyasətinin 
dinamik inkişafı nəticəsində bu gün 
Azərbaycan Respublikasının ən 
böyük sərvəti məhz ümummilli lider 
Heydər Əliyevin 2 fevral 1996-cı ildə 
respublika gənclərinin I Forumundakı 
nitqində təsvir etdiyi “sağlam ruhlu, 
yaxşı təhsil almış, müasir düşüncəli, 
vətənpərvər və mənəvi cəhətdən 
möhkəm” Azərbaycan gəncliyidir. 

Məzahir ƏFƏNDIYEV,  
BMT-nin Inkişaf Proqramının 

layihə rəhbəri

12 avqust Beynəlxalq Gənclər Günüdür

Azərbaycanda gənclər siyasəti 
mahiyyətcə yeni mərhələyə qədəm qoyur

 � Amerikada və dünyada çoxmilyonlu auditoriyası 
olan, Nyu-York şəhərində yayımlanan məşhur “Con Batçelor 
Şou” radioproqramının rəhbəri Con Batçelor 29 iyul - 4 
avqust tarixlərində ölkəmizin Bakı, Naftalan, Tərtər və Gəncə 
şəhərlərində səfərdə olub və bu regionlardan canlı yayıma 
qoşulub. 

Xatırladaq ki, “Con Batçelor Şou” 
ölkə üzrə 183 radio stansiyanı əhatə 
etməklə 2,7 milyon dinləyiciyə malik-
dir. Şou ABŞ-ın Nyu-York, Çikaqo, 
Filadelfiya, Dallas, San-Fransisko, 
Vaşinqton və Boston şəhərlərində 
yerləşən ən nüfuzlu stansiyalarda 
yayımlanır. Ümumilikdə, “Con Bat-
çelor Şou” dünyanın 190 ölkəsində 
dinlənilir. 

AZƏRTAC xəbər verir ki, 
Azərbaycandan canlı yayıma çıxan 
“Con Batçelor Şou”da radioproqramın 
rəhbəri yalnız ölkəmizlə deyil, veri-
lişin formatına uyğun olaraq ümumi 
məsələlərə də proqramında yer verib. 
Məsələn, iqtisadiyyat və beynəlxalq 
məsələlərin müzakirəsi zamanı onun 
proqramına ABŞ Prezidenti Donald 
Trampın iqtisadiyyat məsələləri üzrə 
köməkçisi Larri Kudlov və admi-
nistrasiya ilə yaxın münasibətlərdə 
olan digər nüfuzlu ictimai xadimlər 
qoşulublar. 

Ümumiyyətlə, həftə ərzində 7 sa-
ata yaxın canlı yayımlanan proqramda 
10-a yaxın müsahibə yer alıb. Böyük 
auditoriyaya malik olan radioproq-
ramda C.Batçelorun öz izləyiciləri ilə 
intensiv şəkildə Azərbaycanla bağlı 
məlumatlar paylaşması sosial media 
şəbəkələrində də böyük marağa və əks-
sədaya səbəb olub. 

C.Batçelorun Bakı, Nafta-
lan, Tərtər və Gəncə şəhərlərinə 
səfərlərində və onun gündəlik yayımla-
nan canlı proqramında qonaq qismində 
Azərbaycan Respublikasının ABŞ-dakı 
səfiri Elin Süleymanov iştirak edib. 

Canlı yayımın ilk günü 
Azərbaycanın ikinci böyük şəhəri olan 
Gəncədən başlayıb. Proqramda şəhərin 
geostrateji əhəmiyyəti haqqında danı-
şılıb. C.Batçelor Xəzər və Qara dəniz 
arasında yerləşən Gəncə şəhərinin 
strateji dəhliz olduğunu vurğulayıb. 

Proqramda səfir E.Süleymanov 
Azərbaycanın Avropanın enerji 
təhlükəsizliyində oynadığı roldan 
danışaraq, ölkəmizin təşəbbüsü ilə 
həyata keçirilən neft və qaz layihələri 
barəsində məlumat verib. Həmçinin 
diplomat 100 il əvvəl Azərbaycanda 
müsəlman Şərqində ilk parlamentli 
respublikanın – Azərbaycan Xalq 
Cümhuriyyətinin müstəqilliyinin elan 
edildiyini və ABŞ-dan daha əvvəl qa-
dınlara səsvermə hüququnun tanındığı-
nı qeyd edib.  

Daha sonra canlı yayıma qatılan 
amerikalı siyasətçi  Tadus MakKotter 
ilə müzakirə zamanı E.Süleymanov 

Sovet İttifaqının dağılmasından sonra 
Azərbaycanın latın əlifbasına qayıdan 
ilk ölkələrdən biri olduğunu bildi-
rib. Ümumilikdə isə Azərbaycanın 
müsəlman dünyasında ərəb 
əlifbasından latın əlifbasına keçən ilk 
ölkə olduğunu qeyd edən səfir vur-
ğulayıb ki, müstəqilliyin bərpasından 
sonra latın əlifbasına keçilməsinin 
Azərbaycanın bir daha dünyəvi və 
dünyaya açıq dövlət olduğunu göstərir. 

Regionun təhlükəsizliyindən söz 
açarkən səfir qeyd edib ki, işğalçı 
Ermənistan istisna olmaqla bütün 
qonşularla və tərəfdaşlarla, o cümlədən 
Azərbaycanın ən yaxın tərəfdaşı olan 
ABŞ və Avropa İttifaqı ölkələri ilə 
güclü əlaqələrin qurulması prioritet 
məsələlərdən biridir.

Canlı yayım zamanı səfir 
E.Süleymanov Azərbaycanın apardığı 
siyasətin bütövlükdə regionun inki-
şafında, bölgədə sülhün, sabitliyin və 
təhlükəsizliyin təmin olunmasında 
mühüm rol oynadığını vurğulayıb. 
Ermənistan-Azərbaycan, Dağlıq 
Qarabağ münaqişəsi üzrə iyirmi 
beş ildən çox aparılan danışıqların 
heç bir nəticə vermədiyi, eləcə də 
Ermənistanın özünün işğalçı siyasəti 
ilə beynəlxalq və regional nəqliyyat, 
enerji layihələrindən kənarda qaldığı 
bildirilib.  

Naftalana səfəri zamanı C.Batçelor 
bu şəhərin müalicəvi turizm sahəsində 
geniş təcrübəsi, o cümlədən dünyada 
bənzərsiz xüsusi növ neftlə müalicə 
üsulları barədə məlumat toplayıb. 
Naftalan Şəhər İcra Hakimiyyətinin 
başçısı Rövşən İbrahimovla görüşən 
C.Batçelor şəhər barədə ətraflı 
məlumat alıb, şəhərdə aparılan 
yenidənqurma işləri və Naftalanın 
turizm potensialı ilə tanış olub. Qeyd 
edilib ki, Prezident İlham Əliyevin 
rəhbərliyi ilə bütün ölkə ərazisində, 
o cümlədən Naftalanda böyük quru-
culuq, yenidənqurma işləri aparılır, 
müxtəlif sahələri əhatə edən layihələr 
icra olunur. 

Dünya standartlarına cavab 
verən Qarabağ İstirahət və Müalicə 
Mərkəzinə gedən C.Batçelor burada 
ixtisaslı həkim heyəti ilə görüşüb, 
neftlə müalicə prosedurları ilə əyani 
tanış olub. Gördüklərindən mütəəssir 
olan C.Batçelor Naftalan, onun unikal 
xüsusiyyətlərini və müalicəvi turizmi 
barədə proqram hazırlayıb və gündəlik 
radioproqramda yayımını həyata 
keçirib.  

İyulun 31-də Tərtərə səfər edən 

C.Batçelor bu rayonda aparılan 
quruculuq işləri və cəbhə xəttindəki 
vəziyyətlə tanış olub, o cümlədən 
burada Ermənistan silahlı qüvvələri 
tərəfindən dinc əhaliyə qarşı törədilən 
təxribatlara dair yerində məlumat alıb. 
Şıxarx və Qapanlı kəndinə səfər edən 
C.Batçelor rayon icra hakimiyyətinin 
başçısı Müstəqim Məmmədov, hərbi 
birlik komandiri, general-mayor 
Hikmət Həsənov, yerli sakinlərlə görü-
şüb və cəbhə xəttini müşahidə postun-
dan izləyib. Yerli rəsmilərdən aldığı 
müsahibələri öz gündəlik proqramında 
yayımlayan C.Batçelor Tərtər rayo-
nunda müşahidə etdikləri barədə öz 
dinləyicilərinə məlumat verib. 

Ermənistan tərəfindən Sərsəng 
su anbarından yayda su buraxılı-
şının dayandırılmasını, qışda isə 
daşqınlar yaradılmasını Azərbaycan, 
xüsusilə də Tərtər və ətraf rayonların 
yerli əhalisinə və ətraf mühitə qar-
şı müharibə kimi xarakterizə edən 
C.Batçelor bunu “ekoloji terror” və 
“hərbi cinayət” adlandırıb.

Şəhər icra hakimiyyəti başçısı-
nın birinci müavini Elnur Rzayevlə 
görüşən C.Batçelora Gəncədə həyata 
keçirilən böyük quruculuq və inki-
şaf layihələri barədə məlumat ve-
rilib. Habelə söhbət zamanı kənar 
qüvvələrin şəhərdə təxribat və terror 
cəhdlərinin qarşısının alınması və 
görülən işlər barədə müzakirələr 
aparılıb.

Daha sonra C.Batçelor bir qrup 
alim və din xadimi ilə “dəyirmi 
masa” ətrafında müzakirələr aparıb. 
Öz proqramında Gəncəyə geniş yer 
ayıran C.Batçelor şəhərin iqtisadi, 
siyasi, tarixi əhəmiyyətini vurğulayıb, 
kənar qüvvələrin sözügedən təxribat 
və terror aktlarını pisləyib, bu cəhdləri 
İpək Yolunun açarı və Avropanın 
qapısı kimi dəyərləndirilən, böyük 
tarixi əhəmiyyətə malik Gəncənin 
inkişafının və strateji potensialının 
qarşısını almağa yönəlmiş addımlar 
kimi qiymətləndirib. Cəhdlərin iflasını 
qeyd edən C.Batçelor Gəncənin parlaq 
gələcəyinə əminliyini vurğulayıb.

Bakıda davam edən canlı yayım-
da səfir E.Süleymanov Ermənistan-
Azərbaycan, Dağlıq Qarabağ 
münaqişəsi nəticəsində Azərbaycanın 
beynəlxalq səviyyədə tanınmış iyirmi 
faiz ərazisinin Ermənistan tərəfindən 
işğal edildiyini və münaqişənin bir 

milyondan çox qaçqın və məcburi 
köçkünün öz torpaqlarından uzaq 
düşməsi ilə nəticələndiyini diqqətə 
çatdırıb. Prezident İlham Əliyevin 
rəhbərliyi ilə Azərbaycan hökuməti 
tərəfindən qaçqınların və məcburi 
köçkünlərin problemlərinin həlli 
istiqamətində görülən işlərdən da-
nışan səfir onların yaşayış şəraitinin 
yaxşılaşdırılması üçün müxtəlif 
layihələrin icra edildiyini qeyd 
edib, “Con Batçelor Şou” layihəsi 

çərçivəsində Tərtər və təmas xəttinə 
yaxın digər rayonlara səfər zamanı da 
bunun şahidi olduqlarını bildirib. 

Canlı yayımlarında Ermənistan-
Azərbaycan münaqişəsinə toxunan 
C.Batçelor təmas xəttinin Azərbaycan 
tərəfində inkişafı, Ermənistanın işğal 
etdiyi ərazilərdə isə səfalətin müşahidə 
edildiyini dəfələrlə vurğulayıb. Qeyd 
edib ki, Ermənistan tərəfinin işğal-
çı siyasəti davam etdirməsi nəinki 
regional sülh və sabitliyə ziyan vurur, 
Ermənistanı regionda həyata keçirilən 
layihələrdən təcrid edir və erməni 
xalqının gələcəyini zədələyir. 

Proqramda C.Batçelorun 
“Azərkosmos” ASC-nin sədri Rəşad 
Nəbiyev ilə müsahibəsi də yer 
alıb. Müsahibə zamanı R.Nəbiyev 
“Azərkosmos”un fəaliyyəti, 
idarəçiliyində olan peyklər və gələcək 
planları barədə məlumat verib. 
“Azerspace-1” və “Azerspace-2” 
peyklərinin ABŞ-ın kosmik sahədə 
aparıcı şirkətləri olan “Orbital Scien-
ces Corporation” və “Space Systems/
Loral” (SSL) tərəfindən yüksək 
etibarlı platformalar əsasında isteh-
sal olunduğu qeyd edilib. Bundan 
əlavə müsahibədə “Azərkosmos” 
tərəfindən Azərbaycanda kosmik 
sahədə kadr potensialının yaradıl-
masına dəstək verilməsi, şirkətdə 
toplanmış təcrübənin tələbələrə 
ötürülməsi və yerli mütəxəssislərin 
hazırlanması istiqamətində görülən 
işlər barədə məlumat verilib. Bildirilib 
ki, şirkətin strateji inkişaf planlarına 
əhatə dairəsinin və xidmətlər spekt-
rinin genişləndirilməsi daxildir. Bu 
məqsədlə, “Azərkosmos” 2018-ci 
ildə ikinci telekommunikasiya peyki 
“Azerspace-2”ni 45° şərq uzunluğu 
orbital mövqeyinə çıxaracaq.

Növbəti görüş Səngəçal termi-
nalında BP şirkətinin Bakı ofisinin 
mətbuat xidmətinin rəhbəri Tamam Ba-
yatlı ilə olub. Müsahibəsində T.Bayatlı 
Azərbaycanın xarici şirkətlərlə 
əlaqələri haqqında məlumat verib 
və 1994-cü ildə imzalanmış “Əsrin 
müqaviləsi”nin tarixi əhəmiyyətindən 
bəhs edib, onun müddətinin 2050-ci ilə 
qədər uzadıldığını vurğulayıb.

Xəzər regionu və enerji 
təhlükəsizliyi ilə bağlı mövzunu 
müzakirə etmək məqsədilə səfir 
E.Süleymanov və Corctaun Univer-

sitetinin professoru Brenda Şaffer 
canlı yayıma qatılıblar. Canlı ya-
yımda regionun enerji təhlükəsizliyi 
sahəsində həyata keçirilən layihələrin 
və bu layihələrin ümumilikdə Av-
ropanın enerji təhlükəsizliyinə 
təsirindən bəhs edilib. Həmçinin 
Ermənistan-Azərbaycan, Dağlıq 
Qarabağ münaqişəsinin regionun 
inkişafına mənfi təsiri, 1991-ci ildə 
müstəqilliyini yenidən qazandıqdan 
sonra Azərbaycanın sürətlə inkişafı və 
geostrateji əhəmiyyəti vurğulanıb.

Daha sonra Ələt qəsəbəsində 
yerləşən yeni Bakı Beynəlxalq Dəniz 
Ticarət Limanının nümayəndəsi Zaur 
Həsənov layihələr və gələcək planlar 
haqqında ətraflı məlumat verib.  

Azərbaycan Respublikası Dövlət 
Neft Şirkətinin (SOCAR) sərmayələr 
və marketinq üzrə vitse-prezidenti 
Elşad Nəsirov ilə Sovet İttifaqının 
dağılmasından sonra Azərbaycanda 
enerji sektorunun inkişafı, neft və qaz 
hasilatının gələcəyi və əhəmiyyəti 
müzakirə edilib.   

Bundan əlavə, Elin Süleymanov 
və Con Batçelor Azərbaycan Res-
publikası Milli Məclisində, Müdafiə 
Nazirliyində, Vergilər Nazirliyində 
və ADA Universitetində də görüşlər  
keçiriblər.

Milli Məclisin üzvü Cavanşir Fey-
ziyev ilə görüşdə əsasən Ermənistan-
Azərbaycan Dağlıq Qarabağ 
münaqişəsi, Azərbaycanın geosiyasi 
konteksti, qonşularla münasibəti və 
Azərbaycan tərəfindən həyata keçirilən 
qlobal layihələr, Ermənistanın 
Azərbaycana qarşı təcavüzünün 
nəticələri barəsində ətraflı məlumat 
verilib. 

ADA Universitetinin heyəti ilə 
görüş zamanı ADA-nın missiyası, 
Azərbaycanda elm sahəsinin inkişafı-
na verilən töhfələr və əsas prioritetlər 
barəsində ümumi fikir mübadiləsi 
aparılıb. 

Daha sonra Müdafiə Nazirliyi-
nin Beynəlxalq Hərbi Əməkdaşlıq 
İdarəsinin rəisi, general Hüseyn 
Mahmudov ilə görüş keçirilib. 
Görüşdə Müdafiə Nazirliyi tərəfindən 
qarşı tərəfə Ermənistan-Azərbaycan 
münaqişəsi, Xəzərin təhlükəsizliyi və 
Əfqanıstanda həyata keçirilən NATO 
missiyasına və ABŞ ilə ikitərəfli 
əməkdaşlıq kontekstində Azərbaycanın 
Əfqanıstana göstərdiyi dəstək 
məsələləri barədə məlumat verilib və 
qeyd olunan məsələlər ətrafında fikir 
mübadiləsi aparılıb.  

Qeyd etmək lazımdır ki, 
C.Batçelor öz gündəlik canlı yayım-
larını Gəncədə yerləşən Kəpəz TV və 
radiosunun studiyasından, Bakıda isə 
Xəzər TV və radiosunun studiyasından 
Nyu-Yorka bağlanmaqla həyata keçirib 
və bu faktı fəxrlə öz auditoriyasına 
dəfələrlə çatdırıb. 

ABŞ-ın məşhur radioproqramı Azərbaycan ilə bağlı silsilə verilişlər yayımlayıbDOST sosial 
müdafiə sisteminin 
formalaşmasında 

önəmli rol oynayacaq

tarixli “Əhalinin məşğulluğu, əmək, sosial müdafiə və 
təminat sahələrində idarəetmənin təkmilləşdirilməsi 
ilə bağlı əlavə tədbirlər haqqında” fərmanı 
respublikamızda əhaliyə göstərilən sosial xidmətlərin 
keyfiyyətinin əsaslı şəkildə yaxşılaşmasında önəmli rol 
oynayacaq.  

Azərbaycanda əhalinin 
rifah halının yaxşılaşdırılma-
sına, sosial cəhətdən həssas 
əhali qruplarına dövlət qay-
ğısının artırılmasına mühüm 
təsir göstərəcək “Daya-
nıqlı və Operativ Sosial 
Təminat Agentliyi” DOST 
publik hüquqi şəxs, eyni 
zamanda, sosial müdafiə 
sisteminin formalaşmasını 
sürətləndirəcək. 

Yeri gəlmişkən, 
möhtərəm Prezidentimiz 
İlham Əliyevin islahatlar 
proqramına uyğun olaraq, 
hazırda respublikamız-
da dövlət sosial xidmətləri sisteminin mütərəqqi beynəlxalq 
təcrübəyə və innovativ yanaşmaya   əsaslanan çevik mexanizmlər 
üzərində qurulması, xidmətlərdə sosial ədalət, şəffaflıq, ünvanlılıq 
prinsiplərinin təmin edilməsi istiqamətində ardıcıl tədbirlər həyata 
keçirilir. 

Bu baxımdan dövlət başçısının sözügedən fərmanı DOST   
mərkəzlərinin yaradılması vasitəsilə dövlət xidmətlərinin geniş 
bir şəbəkəsinin - əmək, məşğulluq, sosial təminat, ünvanlı dövlət 
sosial yardımı, əlillik, pensiya, sosial sığorta və digər müvafiq 
sahələr üzrə xidmətlər sisteminin “bir pəncərə”dən operativ, 
sadələşdirilmiş prosedurlarla, şəffaf və nəzakətli, vətəndaş rahatlığı 
prinsipi əsasında təqdim olunmasına, xidmətlərin əhatə dairəsinin 
genişləndirilməsinə imkan verəcək.

DOST mərkəzlərinin yaradılması cənab Prezidentimi-
zin Azərbaycanda həyata keçirilən sosial siyasətinin icrası 
istiqamətində irəliyə atılan mühüm bir addım, eyni zamanda,  
xüsusi qayğıya ehtiyac duyan insanların reabilitasiya xidmətləri 
ilə təminatında bir töhfədir. Bu, həm də Azərbaycan Respublika-
sının Birinci vitse-prezidenti, Heydər Əliyev Fondunun prezidenti 
Mehriban xanım Əliyevanın sosial sahə ilə bağlı həyata keçirdiyi 
mühüm fəaliyyətinin növbəti uğurlu davamıdır.

Sevindirici haldır ki, DOST mərkəzləri fəaliyyətə başlayandan 
sonra bu qurumlara olunan müraciətlərlə əlaqədar bütün zəruri 
məlumatlar müvafiq orqanlardan, eləcə də Əmək və Əhalinin So-
sial Müdafiəsi Nazirliyinin   bölmələrindən elektron qaydada əldə 
ediləcək və emalı reallaşdırılacaq. Prosesin gedişində hesabatlılıq 
və şəffaflıq təmin ediləcək. Vətəndaşların müvafiq məlumatlara 
çıxış imkanı artırılacaq. Onlara çevik hesabatvermə və şikayət, 
monitorinq və qiymətləndirmə mexanizmləri vasitəsilə prosesi 
izləmə imkanları yaradılacaq.  

Beləliklə, DOST mərkəzləri bir pəncərədən göstərdiyi opera-
tiv, keyfiyyətli, şəffaf xidmətlərlə əlilliyi olan şəxslərin, aztəminatlı 
ailələrin, işsiz və işaxtaranların, pensiyaçıların dostu olduğunu qısa 
zaman ərzində  təsdiqləyərək, ictimai məmnunluğun ünvanı kimi 
tanınacaq. 

A.ƏSƏDOV, 
 iqtisad elmləri üzrə fəlsəfə doktoru 


